
Cofnodion wedi’u cadarnhau o Gyfarfod y Bwrdd  
a gynhaliwyd ar 30 Gorffennaf 2020, 
 (yn electronig drwy Microsoft Teams / dros y ffôn a’i ffrydio’n fyw dros y we)

	Yn bresennol:

	Jan Williams
	(JW)
	Cadeirydd

	Jyoti Atri
	(JA)
	Cyfarwyddwr Gweithredol Dros Dro Iechyd a Llesiant  

	Rhiannon Beaumont-Wood
	(RB-W)
	Cyfarwyddwr Gweithredol Ansawdd, Nyrsio a Gweithwyr Proffesiynol Perthynol i Iechyd 

	Kate Eden 
	(KE)
	Cyfarwyddwr Anweithredol, Dirprwy Gadeirydd a Chadeirydd y Pwyllgor Ansawdd, Diogelwch a Gwella

	Dyfed Edwards
	(DE)
	Cyfarwyddwr Anweithredol a Chadeirydd y Pwyllgor Archwilio a Llywodraethu Corfforaethol 

	Huw George
	(HG)
	Dirprwy Brif Weithredwr a Chyfarwyddwr Gweithredol Gweithrediadau a Chyllid

	Stephen Palmer
	(StP)
	Cyfarwyddwr Anweithredol

	Judi Rhys
	(JR)
	Cyfarwyddwr Anweithredol (Trydydd Sector) a Chadeirydd y Pwyllgor Datblygu Sefydliadol a Phobl

	Quentin Sandifer
	(QS)
	Cyfarwyddwr Gweithredol Gwasanaethau Iechyd Cyhoeddus/Cyfarwyddwr Meddygol

	Alison Ward 

	(AW)
	Cyfarwyddwr Anweithredol (Awdurdod Lleol) 

	Hefyd yn Bresennol:

	Sian Bolton
	(SB)
	Cyfarwyddwr Pontio Dros Dro, Y Gyfarwyddiaeth Wybodaeth 

	John Boulton
	(JB)
	Cyfarwyddwr Gwella Ansawdd a Diogelwch Cleifion y GIG / Cyfarwyddwr Gwelliant Cymru 

	Phil Bushby
	(PB)
	Cyfarwyddwr Datblygu Sefydliadol a Phobl 

	Helen Bushell
	(HB)
	Ysgrifennydd y Bwrdd a Phennaeth Uned Fusnes y Bwrdd, trwy gyfrwng telegynadledda

	Verity Winn
	(VW)
	Archwilio Cymru

	

	Ymddiheuriadau:

	Tracey Cooper
	(TC)
	Prif Weithredwr 

	Mark Bellis 
	(MB)
	Cyfarwyddwr Polisi ac Iechyd Rhyngwladol, Canolfan Gydweithredol Sefydliad Iechyd y Byd ar Fuddsoddi ar gyfer Iechyd a Llesiant

	Stephanie Wilkins
	(SW)
	Cynrychiolydd y Fforwm Partneriaeth Staff 



Dechreuodd y cyfarfod am 10:00

	PHW 119/2020
	Croeso

	Croesawodd JW bawb i’r cyfarfod, gan nodi’r angen i barhau i gynnal cyfarfodydd rhithiol yn seiliedig ar agenda’n gysylltiedig â COVID. Roedd y cyfarfod ar gael i’r cyhoedd a staff drwy gyswllt ffrydio byw ar y wefan.  
Estynnodd groeso arbennig i'r rhai a oedd yn arsylwi ar y cyfarfod, gan esbonio'r rhesymeg y tu ôl i'r eitemau a ddewiswyd ar gyfer yr agenda.  

Aeth JW ymlaen i nodi bod papurau a gyflwynwyd i'r Bwrdd yn aml yn destun proses graffu fanwl ar lefel Pwyllgor, neu bod drafftiau cynharach yn cael eu trafod yn sesiynau datblygu'r Bwrdd.  Roedd y gwaith craffu blaenorol hwn yn galluogi cyfarfodydd y Bwrdd i ganolbwyntio ar ei rôl lywodraethu gyffredinol.


	PHW 120/2020
	Ymddiheuriadau

	Nododd y Bwrdd yr ymddiheuriadau am absenoldeb.


	PHW 121/2020
	Datgan Buddiannau

	Ni wnaeth aelodau'r Bwrdd unrhyw ddatganiadau o fuddiannau yn ychwanegol at y rhai sydd eisoes ar y gofrestr datganiadau o fuddiannau. 


	PHW 122/2020
	Cofnodion, Camau Gweithredu a materion yn codi o Gyfarfod y Bwrdd a gynhaliwyd ar 25 Mehefin 2020 

	Cymeradwywyd y cofnodion gan y Bwrdd fel cofnod cywir o’r cyfarfod a gynhaliwyd ar 25 Mehefin 2020. (Cyf 3.1.300720).

Ystyriodd y Bwrdd y Cofnod o Gamau Gweithredu (Cyf. 3.10300720). Cymeradwyodd y Bwrdd y penderfyniad i gau'r camau gweithredu y nodwyd eu bod wedi'u cyflawni.  


	PHW 123/2020
	Cyflwyniad – Ffocws ar Samplu a Phrofi

	Estynnodd JW groeso i JB a RH a’u gwahodd i roi eu cyflwyniad, gan nodi bod y cyflwyniad hwn yn rhan o gyfres o sesiynau “craffu dwys” y cytunodd y Bwrdd i’w cynnwys ym mhob cyfarfod.

Dechreuodd JB drwy sôn am y baich gwaith sylweddol sy’n gysylltiedig â’r ffrwd waith, gan gynnwys atgyfeiriadau, samplu, profi a rhoi canlyniadau.  Cyfeiriodd at y ffaith ein bod wedi rhoi’r gorau i ddatblygu porth penodol i Gymru ar gyfer profi am antigenau gan ddefnyddio porth Llywodraeth y DU yn lle hynny.  Byddai Cymru hefyd yn ôl pob tebyg yn defnyddio porth y DU ar gyfer profion serolegol.

Aeth JB ymlaen i amlinellu’r gwahanol ddulliau samplu, gan gadarnhau y byddai’r unedau samplu symudol milwrol yn trosglwyddo i ddarparwr masnachol cyn bo hir. Tynnodd sylw’r Bwrdd at bwysigrwydd data cynhwysfawr i wella’r ddealltwriaeth o COVID, a’r system electronig ar gyfer gwneud cais am brawf.  Gwnaeth sylw ar y data a oedd ar gael o labordai profi gwahanol.

Rhoddodd RH grynodeb o’r cynnydd o ran capasiti profi domestig, gan nodi gwendid cychwynnol yn y gadwyn gyflenwi a goblygiadau bod yn rhan o drefniadau dyrannu’r DU.  Rhoddodd fwy o fanylion am y defnydd cynyddol o Labordai Goleudy, sy’n golygu bod profi mewnol wedi lleihau, er bod capasiti dyddiol yn parhau i fod oddeutu 16,000.

Yna gwnaeth RH sylw ar y ffocws presennol ar amseroedd prosesu, y posibilrwydd o sicrhau gwelliannau ar draws y broses o’r dechrau i’r diwedd, yn cynnwys prosesau mewn labordai, drwy recriwtio staff ychwanegol a symud i drefniant gweithio 24/7; tynnodd sylw hefyd at oblygiadau rhoi canlyniadau profion yn uniongyrchol i’r rhai a samplwyd yn hytrach nag i glinigwyr.

Rhoddodd JB ddiweddariad i’r Bwrdd ar ddatblygu dangosfwrdd newydd i gofnodi’r holl ddata profi, mewn labordai domestig a labordai’r DU.  Roedd hyn hefyd yn cofnodi’r broses ‘o’r dechrau i’r diwedd’ ac yn galluogi pob rhan o’r system i adolygu eu perfformiad.  Roedd hyn yn torri tir newydd o ran dull a chwmpas a gellid ei defnyddio ar draws y system gyfan, ystyriaeth bwysig o ystyried y broses ‘o’r dechrau i’r diwedd’.

I gloi cyfeiriodd RH at y cysyniad o adrodd yn fwy cynnil a datblygu dull mwy soffistigedig o adrodd ar ganlyniadau profion brys a rheolaidd, i adlewyrchu’r rhesymau gwahanol dros geisiadau am brawf.  Nododd hefyd y lefel o ganlyniadau positif anghywir, yng nghyd-destun cyfraddau isel o’r feirws.  Mewn ymateb i gais gan StP i ymhelaethu ar y pwynt hwn, dywedodd RH, gyda chyfradd o 0.01% ymhlith y boblogaeth, byddai’r gyfradd canlyniadau positif anghywir oddeutu 90%; gallai hyn wyro’r ffigurau a chael effaith sylweddol ar y rhai a brofwyd.  Amlinellodd y camau a oedd yn cael eu cymryd i leihau hyn a chytunodd i ddarparu papur briffio i aelodau’r Bwrdd ar y mater hwn.
CAMAU GWEITHREDU: RH

Holodd StP ynghylch gwaith a oedd ar y gweill gyda byrddau iechyd a chadarnhaodd RH y cynnydd a oedd yn cael ei wneud o ran ffrydiau gwaith mewn ysbytai; roedd y ffocws presennol ar brofi gweithwyr allweddol a chartrefi gofal, o safbwynt proses o’r dechrau i’r diwedd.

Llongyfarchodd DE bawb a oedd ynghlwm â’r gwaith o gynllunio’r system hyd yma a gofynnodd a oedd y system bellach yn addas at y diben, ac a oedd unrhyw rwystrau yn parhau; dywedodd RH fod y lefel bellach yn “gyson” a bod y sylw’n troi at heintiau anadlol dros dymor y gaeaf, yr angen am fwy o gapasiti profi cyflym a’r cynnydd yn y gweithlu yn sgil hynny.  Cyfeiriodd at y cynllun i symud at brofion syndromig, amlbleth ar gyfer nifer o gyflyrau anadlol.

Rhoddodd KE adroddiad ar yr arddangosiad o’r dangosfwrdd a gafwyd yng nghyfarfod mis Gorffennaf y Pwyllgor Ansawdd, Diogelwch a Gwella; roedd yn arddangosiad trawiadol iawn a byddai’n galluogi’r system gyfan i archwilio’r data, sydd wedi’u mapio yn erbyn rolau a pherfformiad.  Gobaith JB yw y bydd hefyd yn arwain at leihau’r cymhlethdod yn y system.

Diolchodd JW i JB a RH am y cyflwyniad addysgiadol, a nodwyd bod y sleidiau ar gael ar y wefan.  Roedd aelodau’r Bwrdd yn edrych ymlaen at gael diweddariadau pellach fel rhan o’r Cynllun Gweithredu parhaus.


	PHW 124/2020
	Adroddiad Llywodraethu

	Cyflwynodd HB y ddau bapur (5.2.300720) yn amlinellu’r cais i’r Bwrdd ystyried nifer o geisiadau am benderfyniad mewn perthynas â: diwygiadau dros dro i’r Rheolau Sefydlog, awdurdod ariannol diwygiedig o fewn y Cyfarwyddiadau Ariannol Sefydlog, amrywiadau parhaus i amserlenni’r Bwrdd a’r Pwyllgorau a Chod Ymddygiad y Bwrdd, a ddiwygiwyd i ymgorffori’r gofynion ar gyfer cyfarfodydd electronig. 

Aeth HB ati i grynhoi natur dros dro y newidiadau llywodraethu parhaus, yn deillio o COVID-19.

Ystyriodd y Bwrdd y newidiadau a argymhellwyd, gan nodi bod rhai ohonynt yn barhad o’r sefyllfa bresennol y cytunwyd arnynt yn gynharach eleni; roedd gan eraill gyfnod adolygu penodol. Dywedodd HG ei bod yn bosibl y bydd y Bwrdd yn cael cais yn ddiweddarach yn y flwyddyn i ymestyn y newidiadau i’r Cyfarwyddiadau Ariannol Sefydlog ymhellach. Nododd y Bwrdd y pwynt hwn. 

Penderfynodd y Bwrdd
· Gymeradwyo’r amrywiadau i amserlen y Bwrdd a’r Pwyllgorau fel yr amlinellwyd; 
· Cymeradwyo cod ymddygiad diwygiedig y Bwrdd; 
· Cymeradwyo’r amrywiadau parhaus i’r Cyfarwyddiadau Ariannol Sefydlog am gyfnod pellach o 8 wythnos (hyd ddiwedd mis Medi 2020) fel yr amlinellwyd;
· Cymeradwyo’r diwygiadau dros dro i’r Rheolau Sefydlog o Gylchlythyr Iechyd Cymru, yn ogystal â’r rhai a gymeradwywyd eisoes ym mis Mawrth 2020;
· Nodi’r diweddariad mewn perthynas â’r strwythur llywodraethu gweithredol;
· Nodi y byddai’r fersiwn diwygiedig o’r Rheolau Sefydlog mewn grym hyd at 31 Mawrth 2021, oni bai bod y Bwrdd yn gwneud rhagor o newidiadau cyn y dyddiad hwn.


	PHW 125/2020
	Adroddiad y Prif Weithredwr

	Cyflwynodd HG adroddiad y Prif Weithredwr, gan dynnu sylw at Adroddiad y Pwyllgor Iechyd, Gofal Cymdeithasol a Chwaraeon, a nodi bod cydweithwyr o Iechyd Cyhoeddus Cymru wedi darparu tystiolaeth i’r Pwyllgor ar ddau achlysur. Roedd y Pwyllgor bellach wedi rhyddhau ei Ymchwiliad i effaith COVID-19, a’r modd y mae’n cael ei reoli, ar iechyd a gofal cymdeithasol yng Nghymru. Roedd yn cynnwys nifer o argymhellion, ac nid oedd Llywodraeth Cymru wedi ymateb iddynt eto.

Nododd SB y cafwyd cyllid gan y Sefydliad Iechyd ar gyfer labordy data wedi’i rwydweithio ar gyfer iechyd y boblogaeth a gofal iechyd yng Nghymru: dyma’r rhwydwaith cenedlaethol cyntaf o’i fath yn y DU gyda chyllid hyd at £400k dros ddwy flynedd.   Aeth JW ati i longyfarch SG a’r tîm am eu rôl yn y rhwydwaith pwysig hwn.  Yn absenoldeb cyfarfodydd y Pwyllgor Gwybodaeth ac Ymchwil, byddai SG yn parhau i friffio’r Bwrdd ar faterion allweddol.
CAMAU GWEITHREDU: SB

Penderfynodd y Bwrdd dderbyn y wybodaeth yn yr adroddiad. 


	PHW 126/2020
	Adroddiad Integredig ar Berfformiad 

	Cyflwynodd HG yr adroddiad, gan nodi ei fod yn parhau i fod ar ffurf gryno, ond yn cynnwys pob dangosydd allweddol.  Yng nghyfarfod y Bwrdd ym mis Awst byddai’r dangosfwrdd rhyngweithiol, newydd a ddyluniwyd yn fewnol yn cael ei gyflwyno, sy’n gam mawr ymlaen o ran adrodd ar lefel y Bwrdd.  Diolchodd HG i bawb a oedd ynghlwm â’r prosiect, gan nodi bod awgrymiadau gan Gyfarwyddwyr Anweithredol hefyd wedi cyfrannu at y cynnwys newydd.  Ategodd JW ei diolch a’i gwerthfawrogiad.

Gwnaeth QS sylw ar gwadrant COVID-19, gan dynnu sylw’n benodol at y data cadw gwyliadwraeth.  Roedd y data’n adlewyrchu ennyd mewn amser, ac roedd diweddariadau dyddiol ar y wefan.

Holodd StP ynghylch data’r Swyddfa Ystadegau Gwladol ar farwolaethau  ychwanegol, gan nodi bod cyfanswm y marwolaethau yn is na’r nifer disgwyliedig dros bum mlynedd; pa gyfran o farwolaethau y gellid ystyried fel rhai a gyflymwyd, yn hytrach na rhai annisgwyl.

Cyfeiriodd QS at offeryn EuroMoMo a ddefnyddir ar lefel Canolfan Rheoli Clefydau Ewrop, offeryn y mae Iechyd Cyhoeddus Cymru yn tanysgrifio iddo. Roedd hwn yn nodi cynnydd sylweddol o ran marwolaethau ychwanegol o bob achos, yn ychwanegol at yr hyn a ddisgwylid yn ystod tymor ffliw difrifol.

Yna aeth HG ymlaen at y cwadrant cyllid, sy’n cadarnhau sefyllfa lle y rhagwelir y bydd costau’n cael eu hadennill, gan nodi’r hylifedd a’r ansicrwydd o ran cyllid yn gysylltiedig â COVID.  Dywedodd fod cyllid wedi cael ei dynnu’n ôl o rai penawdau’r gyllideb ac yn cael ei gadw’n ganolog.  Yna tynnodd HG sylw’r Bwrdd at wariant refeniw a chyfalaf, gan nodi’r berthynas adeiladol â chydweithwyr yn Llywodraeth Cymru sydd wedi arwain at ymatebion prydlon ar wariant ar gyfarpar ac adweithredyddion yn gysylltiedig â COVID.  Roedd y Pwyllgor Archwilio yn cadw llygad fanwl ar y gwariant yn ymwneud â COVID a’r sefyllfa arian parod gyffredinol a rhoddodd HG sicrwydd i’r Bwrdd o ran y llif arian.

Gwnaeth RB-W sylw ar gwadrant y gweithlu, gan dynnu sylw at: lefelau isel o salwch ac absenoldeb staff, a oedd yn rhyfeddol yng ngoleuni’r pwysau’n gysylltiedig â COVID; y camau sydd ar waith i gefnogi iechyd a llesiant staff; pwysigrwydd recriwtio amserol; lefelau cydymffurfiaeth â hyfforddiant; cynllun gweithredu Fy Nghyfraniad.

Croesawodd JR y ffocws ar iechyd a llesiant staff, ac ategodd bwysigrwydd gwytnwch y staff, yn enwedig wrth wynebu’r hydref a’r gaeaf. Roedd rhoi’r Strategaeth Pobl ar waith yn dal i fod yn bwysig, o ystyried ei darpariaethau.

Rhoddodd RB-W fanylion ynglŷn â’r gwaith a oedd ar y gweill i sicrhau gwytnwch ac i ddiwygio cynllun gweithredu’r Strategaeth Pobl.

Tynnodd QS sylw’r Bwrdd at yr esboniad a roddwyd ar gyfer perfformiad y rhaglen sgrinio clyw babanod, sef rhaglen sy’n perfformio’n arbennig o dda fel arfer. Roedd clinigau cymunedol yn ailagor ac roedd cydweithwyr awdioleg yn cynorthwyo â’r gwaith o fynd i’r afael â’r ôl-groniad.  Rhoddodd sicrwydd i’r Bwrdd nad oedd cronfa gwedilliol o fabanod a oedd mewn perygl o ddiffygion clyw, gan fod trefniadau uwchgyfeirio wedi bod ar waith gydol yr amser.

Nododd RB-W leihad yn y cyfraddau ymateb i bryderon a’r camau a oedd ar y gweill i fynd i’r afael â hyn. Nododd fod Fframwaith Achosion Difrifol newydd ar gyfer GIG Cymru yn cael ei ddatblygu a bwriad Iechyd Cyhoeddus Cymru i gadw targedau perfformiad lleol a chydymffurfio â thargedau cenedlaethol.

Nododd DE y swm sylweddol a oedd i’w dalu mewn perthynas ag un achos, a chysylltodd hyn â phwynt ehangach mewn perthynas â diwylliant sefydliadol ac ymgysylltiad â defnyddwyr gwasanaethau.  Roedd o’r farn y dylai hyn fod yn broses barhaus, ac roedd RB-W yn cytuno â hynny.  Cadarnhaodd bod y Pwyllgor Ansawdd, Diogelwch a Gwella wrthi’n ystyried y mater ac y byddent yn adrodd ymhellach i’r Bwrdd yn ddiweddarach yn y flwyddyn ar newidiadau arfaethedig.

Derbyniodd y Bwrdd yr adroddiad, a chymerodd sicrwydd mewn perthynas â'r wybodaeth a ddarparwyd. 


	PHW 127/2020
	Adferiad Sefydliadol

	Cyflwynodd HG y papur (5.3.2.300720) a oedd yn darparu trosolwg lefel uchel o’r gwaith a wnaed yn ystod cam cyntaf adferiad sefydliadol a chynlluniau ar gyfer y dyfodol.  Pwysleisiodd fod y sefydliad yn dal i ganolbwyntio ar COVID-19 a’r ymateb diogelu iechyd i’r pandemig. 

Amlinellodd HG y tri phrif faes ffocws ar gyfer adferiad sefydliadol: ein pobl, ein hamgylchedd a’n gwasanaethau, gan sicrhau diogelwch staff a’r boblogaeth ehangach. Roedd hyn yn cynnwys rhoi rheolau cadw pellter cymdeithasol a rheoliadau eraill ar waith yn llawn mewn swyddfeydd, cydymffurfiaeth mewn perthynas â chyfleusterau sgrinio ac unedau sgrinio symudol – roedd hyn wedi golygu gwaith sylweddol.

Pwysleisiodd DE y dull cadarnhaol o ymateb i’r hyn a ddysgwyd o’r cyfnod hwn; roedd y staff wedi bod yn hyblyg iawn, wedi dysgu sgiliau newydd ac wedi’u hadleoli i feysydd gwaith newydd. Pwysleisiodd hefyd bwysigrwydd ymgorffori’r hyn a ddysgwyd er mwyn gwneud y gorau o dechnolegau newydd ac arloesi.

Penderfynodd y Bwrdd gymryd sicrwydd mewn perthynas â’r dull gweithredu a’r gwaith a oedd ar y gweill o ran cam nesaf yr adferiad sefydliadol o COVID-19.


	PHW128/2020
	Risgiau Strategol

	Cadarnhaodd JW bod yr eitem hon wedi’i gohirio.


	PHW 129/2020
	Diweddariad Cyffredinol ar y Coronafeirws Newydd (COVID-19)

	Dechreuodd QS ei ddiweddariad gyda chrynodeb o’r sefyllfa fyd-eang o ran nifer yr achosion a marwolaethau, cyn nodi’r rhifau a oedd yn berthnasol i Gymru, a oedd bob amser yn achos tristwch mawr.  Nododd y gostyngiad cyson o ran niferoedd, y sefyllfa sefydlog yn y rhan fwyaf o Gymru a’r wybodaeth ddiweddaraf a oedd ar gael o’r cyfnod adrodd 7-diwrnod diwethaf mewn perthynas â’r gwasanaeth Profi, Olrhain a Diogelu, gan gynnwys nifer yr achosion a nodwyd a’r ganran uchel o gysylltiadau dilynol.

Yna gwnaeth QS sylwadau penodol ar frigiadau/achosion lluosog, gan gyfeirio at Ynys Môn, Rowan Foods yn Wrecsam, Merthyr, Blaenau Gwent a Phowys.  Rhoddodd ragor o fanylion am y brigiad yn Ysbyty Maelor Wrecsam a’r cydweithio agos â’r bwrdd iechyd, sy’n arwain ar y brigiadau sy’n gysylltiedig ag ysbytai. Iechyd Cyhoeddus Cymru wnaeth arwain ar y brigiadau yn y gymuned ac mewn ffatrïoedd prosesu bwyd. Diolchodd QS i aelodau’r ddwy gymuned yng Ngogledd Cymru a wahoddwyd i gael eu profi, gan ddefnyddio unedau profi symudol; roedd yr ymateb wedi bod yn hynod galonogol.

Daeth QS a’i ddiweddariad i ben gyda chrynodeb o’r gwaith sydd ar y gweill i baratoi ar gyfer gaeaf 20/21, wedi’i ategu gan fwriad strategol i leihau effaith y ffliw tymhorol, o ystyried pandemig parhaus COVID-19. Roedd yn rhagweld, yn amodol ar benderfyniad Gweinidogol, y byddai’r rhai sy’n gymwys i gael brechiad rhag ffliw yn cynyddu ac amlinellodd yr hyn y byddai hynny’n ei olygu.  Cadarnhaodd QS hefyd fod Iechyd Cyhoeddus Cymru wedi rhoi gwybod i’r system iechyd a gofal am y mesurau ataliol ehangach hynny a allai fod yn rhan o’u gwaith cynllunio ar gyfer y gaeaf.

Holodd StP am y gwersi a ddysgwyd hyd yma o’r brigiadau/achosion lluosog ac a oedd hyn wedi amlygu unrhyw anghenion hyfforddi penodol. Rhestrodd QS yr hyfforddiant a’r cymorth a oedd ar gael i’r celloedd rhanbarthol ledled Cymru; defnyddiwyd yr hyn a ddysgwyd yn Ynys Môn wrth ymateb i’r  brigiadau/achosion lluosog dilynol ac roedd yn rhan o’r adolygiad cychwynnol, a rannwyd â’r Prif Swyddog Meddygol a chydweithwyr.

Nododd QS yr heriau penodol i’r diwydiant prosesu bwyd a’r cydweithio ag Awdurdod Gweithredol Iechyd a Diogelwch a’r Asiantaeth Safonau Bwyd.  Cyfeiriodd hefyd at y ‘Canllawiau i safleoedd prosesu cig a bwyd ar atal a rheoli’r coronafeirws (COVID-19)’ a gyhoeddwyd i’r diwydiant.

Myfyriodd AW ar y modd y rhoddwyd y swyddogaeth olrhain cysylltiadau ar waith yn gyflym ledled Cymru a’r potensial i wneud mwy, pe bai’r system yn symud i brofi ar sail symptomau, yn hytrach na phrawf positif. Nododd fod Iechyd Cyhoeddus Cymru wedi dadlau o blaid hyn, gofynnodd ai dyma’r achos o hyd, a pha gynnydd a wnaed. Cadarnhaodd QS mai dyma safbwynt Iechyd Cyhoeddus Cymru o hyd; roedd Bwrdd y rhaglen Profi, Olrhain a Diogelu o’r farn nad oedd y system yn barod eto i gymryd y cam hwn; roedd trafodaethau’n parhau a byddai’n rhoi’r newyddion diweddaraf i’r Bwrdd.
Camau gweithredu: QS

Gofynnodd DE a fyddai angen adnoddau ychwanegol ar y paratoadau ar gyfer y gaeaf; roedd ganddo ddiddordeb hefyd yn y defnydd o ddysgu rhyngwladol i lywio polisi yng Nghymru.  Cadarnhaodd QS fod gwaith eisoes ar y gweill i lywio gofynion y gweithlu dros y misoedd nesaf, gan ymgorffori: defnyddio staf yn yr ymateb parhaus i COVID-19; yr heriau ymarferol o ran cyflawni’r rhaglen brechu rhag y ffliw; cyflawni rhaglen frechu COVID-19, yn ôl yr angen.

O ran dysgu rhyngwladol, nododd QS y gweminarau Ewropeaidd a gweminarau rhyngwladol eraill a gynhaliwyd dan nawdd Cymdeithas Ryngwladol Sefydliadau Iechyd y Cyhoedd Cenedlaethol (IANPHI), a phum cyfarfod dwyochrog arall ag asiantaethau iechyd cyhoeddus eraill.  Roedd y rhain yn hynod addysgiadol, fel ag yr oedd y cydweithio parhaus ag Athrofa’r Iseldiroedd, mewn perthynas â’r hyn a ddysgwyd o ymyriadau ymddygiadol a newid ymddygiadol ar lefel poblogaeth.

Diolchodd JW i QS am ei ddiweddariad cynhwysfawr, gan nodi y byddai’r Bwrdd yn parhau i adolygu diweddariadau rheolaidd ar ddysgu rhyngwladol i lywio polisi. Roedd JW yn credu y byddai MB yn gallu darparu diweddariad ychwanegol yng nghyfarfod y Bwrdd ym mis Awst. 
Camau Gweithredu: MB


	PHW 130/2020
	Y Gweithlu – Ein Pobl

	Dechreuodd RB-W drwy ddiolch i’r holl staff am eu gwaith caled a’u hymroddiad drwy gydol y pandemig COVID.  Roedd y Strategaeth Pobl wedi cynnig nifer o newidiadau i ffyrdd o weithio a oedd, mewn gwirionedd, wedi digwydd dros y misoedd diwethaf, gan gynnwys gweithio mwy ystwyth a hyblyg, a chyflymu gweithio’n digidol a dull matrics.  Roedd y Tîm Gweithredol Busnes yn bwriadu pwyso a mesur cynllun gweithredu’r Strategaeth Pobl a’i ddiweddaru, i adlewyrchu’r newidiadau organig a oedd eisoes wedi digwydd.
CAMAU GWEITHREDU: RB-W/NL

Aeth RB-W ymlaen i wneud sylwadau ar y 79.21 o staff CALl (Cyfwerth ag Amser Llawn) nad oeddent yn ymwneud â COVID neu waith arall sy’n hanfodol i fusnes; roeddent yn parhau i weithio ar agenda Iechyd Cyhoeddus Cymru a byddai eu sgiliau yn cael eu hystyried mewn cynlluniau ailddechrau gwasanaethau.

Ychwanegodd JR sylwadau pellach ar ragwelediad y Strategaeth Pobl, a oedd yn cynnwys canolbwyntio ar wytnwch, iechyd a llesiant staff, gweithio hyblyg ac ystwyth, gweithio matrics a gwneud y gorau o gyfleoedd.  Roedd staff wedi meithrin sgiliau newydd drwy gydol y pandemig, ac wedi dod o hyd i ffyrdd newydd o weithio â chydweithwyr ar draws y sefydliad, a dylid harneisio hynny a’i hybu ar gyfer y dyfodol.

Croesawodd y sylw parhaus a oedd yn cael ei roi i Fy Nghyfraniad, gan fod hyn yn un ffordd y gallai staff arddangos sgiliau a phrofiad newydd yn ystod COVID. Croesawodd JR hefyd adroddiad misol y gweithlu i’r Bwrdd cyfan, fel modd o sicrhau bod materion y gweithlu yn amlwg ar yr agenda.

Diolchodd JW i QS, HG a RB-W am y diweddariadau ac roedd yn edrych ymlaen at lansio’r dangosfwrdd rhyngweithiol newydd yng nghyfarfod y Bwrdd ym mis Awst.  Byddai cyfle i’n holl gydweithwyr weld yr offeryn llywodraethu a pherfformiad hwn sy’n torri tir newydd yn ystod mis Awst.

Penderfynodd y Bwrdd gymryd sicrwydd mewn perthynas â Llesiant ac Ymgysylltiad Gweithwyr, Gwybodaeth am y Gweithlu a Gweithio mewn Partneriaeth.


	PHW 131/2020
	Cynllun Cydraddoldeb Strategol

	Cyflwynodd PB y papur (Cyf 5.8.300720), Cynllun Cydraddoldeb Strategol, gan gadarnhau bod y Tîm Gweithredol Busnes wedi ystyried y Cynllun, a bod y Pwyllgor Datblygu Sefydliadol a Phobl wedi’i gadarnhau. Roedd y gwaith o ymateb i COVID-19 wedi’i atal rhag cael ei ystyried cyn hyn, ac roedd Comisiwn Cydraddoldeb a Hawliau Dynol (Cymru) wedi caniatáu chwe mis ychwanegol ar gyfer ei gymeradwyo.

Nododd PB y diweddariad i’r cyflwyniad i adlewyrchu’r pandemig; cadarnhaodd hefyd fod y Cynllun yn cynnwys yr ymateb sefydliadol i Mae Bywydau Du o Bwys, a’r adroddiad a gyhoeddwyd ym mis Mehefin gan yr Athro Emmanuel Ogbonna, Cadeirydd Is-grŵp Economaidd-gymdeithasol Pobl Dduon, Asiaidd a Lleiafrifoedd Ethnig Prif Weinidog Cymru. 

Aeth KE ati i longyfarch PB a’r tîm ar ddatblygu’r Cynllun a’r gwaith ymgysylltu ac ymgynghori gweithredol yn gysylltiedig ag ef a chroesawodd y rhagair diwygiedig yng ngoleuni’r heriau byd-eang presennol. 

Estynnodd JW ei diolch i Sarah Morgan, Rheolwr Amrywiaeth a Chynhwysiant am arwain ar y gwaith hwn, gan ailadrodd pa mor bwysig yw’r Cynllun i’r Bwrdd a’r sefydliad ehangach. 

Penderfynodd y Bwrdd gymeradwyo’r Cynllun Cydraddoldeb Strategol. 


	PHW 132/2020
	Diweddariad ar effaith gadael yr Undeb Ewropeaidd

	Rhoddodd QS ddiweddariad ar lafar mewn perthynas â pharatoi ar gyfer y DU yn gadael yr Undeb Ewropeaidd. 

Rhoddodd QS ddiweddariad cynhwysfawr ar ddiogelwch iechyd – yn benodol diogelu Iechyd y Cyhoedd, gan dynnu sylw at y ffaith bod COVID-19 yn amlygu’r achos dros gydweithredu rhyngwladol ac Ewropeaidd yn rymus iawn. Dros y ddwy flynedd diwethaf, roedd Iechyd Cyhoeddus Cymru wedi gweithio’n agos iawn â gwledydd arall y DU a Gweriniaeth Iwerddon, gyda’r cyfarfod diwethaf yn cael ei gynnal ddeuddydd ynghynt. Cadarnhaodd QS nad oedd y risgiau a aseswyd yn flaenorol wedi newid. Byddai’r pum gwlad yn parhau i gynnal rhaglen o asesiadau parhad busnes yn seiliedig ar risg, sydd i’w chwblhau erbyn mis Tachwedd; byddai hyn yn digwydd ochr yn ochr ag ailasesu stoc a chyflenwadau, ynghyd â chanolbwyntio ar gynllun wrth gefn ar gyfer cyflenwadau hanfodol. 

Atgoffodd QS y Bwrdd fod y DU, ar 31 Ionawr 2020, wedi gadael yr UE a’i bod bellach mewn cyfnod pontio. Yn ystod y cyfnod hwn, roedd y DU yn parhau’n aelod o dollau a marchnad sengl yr UE ond nid y strwythur gwleidyddol. 

Roedd y dyddiad olaf o ran dod i gytundeb drwy drafodaeth, sef hanner nos ar 31 Rhagfyr 2020 yn aros fel y mae. Pe na bai’n bosibl dod i gytundeb, byddai’r DU yn gadael yr UE yn gyfan gwbl, a hynny’n ffurfiol, ac yn defnyddio rheolau Sefydliad Masnach y Byd. 

Roedd Iechyd Cyhoeddus Cymru wedi canolbwyntio’n benodol ar bedwar prif faes mewn perthynas â Brexit: 1) cynllunio ar gyfer argyfwng a pharhad busnes; 2) effeithiau ehangach ar Iechyd Cyhoeddus; 3) diogelwch iechyd; a 4) pobl ac adnoddau. 

Roedd dwy flaenoriaeth yn parhau fel ag o’r blaen, yn gyntaf sicrhau mynediad i’r system rhybuddio ac adrodd Ewropeaidd a gynhelir gan yr ECDC (Canolfan Rheoli Clefydau Ewrop) – fel arfer, roedd y system yn cael 50-75 neu fwy o adroddiadau o glefydau heintus hysbysadwy. Roedd yr ail flaenoriaeth yn ymwneud â’r EDCD ei hun; roedd cydweithwyr yn dal i drafod cyfleoedd i sicrhau bod y berthynas yn parhau.  

Penderfynodd y Bwrdd dderbyn y diweddariad a ddarparwyd gan QS gan nodi’r bwriad i roi diweddariadau gydol y flwyddyn ar y mater pwysig hwn.  


	PHW 133/2020
	Pwyllgorau'r Bwrdd: Adroddiad Gan Gadeiryddion y Pwyllgorau

	Derbyniodd y Bwrdd y papur Pwyllgorau'r Bwrdd: Adroddiad gan Gadeiryddion y Pwyllgorau (Cyf 5.10.300720).

Y Pwyllgor Archwilio a Llywodraethu Corfforaethol
Ychwanegodd DE at ei adroddiad llafar i gyfarfod y Bwrdd ym mis Mehefin, gan gyfeirio at:

· y gwaith sydd ar y gweill ledled Cymru gyfan ar lywodraethu ariannol a chyffredinol gydol y pandemig; ar ôl ei gwblhau, byddai angen ei adolygu ar lefel Bwrdd;
· arolygiaeth barhaus y Pwyllgor o Fy Nghyfraniad a Llif Gwybodaeth;

Diolchodd JW i DE am y newyddion diweddaraf a gofynnodd i’r Pwyllgor ystyried arolygu unrhyw adnodd ychwanegol oedd ei angen ar gyfer pwysau’r gaeaf; byddai hyn yn cyd-fynd ag arolygu gwariant cysylltiedig â COVID.

Cytunodd DE a HG i’r cais hwn, gyda HG hefyd yn cadarnhau’r bwriad i ymgorffori’r holl gostau sy’n gysylltiedig â Cham 3 y Cynllun Gweithredu a chynlluniau ailddechrau gwasanaethau i mewn i un cynllun cyflawn ag adnoddau i’w ystyried gan y Bwrdd.
Camau Gweithredu: DE/HG

Y Pwyllgor Ansawdd, Diogelwch a Gwella 
Nododd KE fod nifer o eitemau pwysig ar agenda cyfarfod y Pwyllgor ym mis Gorffennaf; tynnodd sylw’r Bwrdd at y canlynol:

· y gwaith sydd ar y gweill ar brofiad y defnyddiwr, sy’n cyd-fynd â’r sylwadau a wnaed yn gynharach yng nghyfarfod y Bwrdd; yn ystod y pandemig, roedd y diffiniad o ddefnyddwyr gwasanaethau wedi newid, gyda’r berthynas rhwng y ganolfan gyswllt a chartrefi gofal yn enghraifft nodedig; ar yr adeg briodol, byddai’r Pwyllgor yn ystyried dull newydd o ymgysylltu â defnyddwyr gwasanaethau ac yna’n rhoi diweddariad i’r Bwrdd yn unol â hynny.
· ailddechrau gwasanaethau sgrinio, â’r brif flaenoriaeth o ddiogelu defnyddwyr gwasanaethau a staff;
· casglu’r gwersi a ddysgwyd a’r gwelliannau sy’n gysylltiedig â COVID ar draws y sefydliad a’r ffyrdd o ymgorffori hyn yn y broses Gwella Ansawdd;
· cwblhau’r gwerthusiad o’r gell lleoliad caeedig a’r cynllun gweithredu; byddai’r Pwyllgor yn dychwelyd at hyn yng nghyfarfod mis Medi, ar ôl ystyried y cynllun yn y cyfamser.  Byddai gwaith ategol yn adolygu digwyddiadau yn ystod gweithrediad y gell lleoliad caeedig.

Estynnodd JW ei llongyfarchiadau i KE, aelodau’r Pwyllgor a swyddogion gweithredol arweiniol ar y rhaglen waith eang a dofn ac ar drylwyredd y trafodaethau.

Y Pwyllgor Datblygu Sefydliadol a Phobl
Yn absenoldeb cyfarfodydd ffurfiol o’r Pwyllgor Datblygu Sefydliadol a Phobl, gwahoddwyd JR gan JW i ystyried y materion a oedd yn ymwneud â’r gweithlu a ddaeth i’r amlwg yn ystod cyfarfod y Bwrdd.  Ystyriodd JR y canlynol:
· pwysigrwydd strategol y Bwrdd llawn yn goruchwylio materion y gweithlu bob mis;
· y bwriad i adnewyddu cynllun gweithredu’r Strategaeth Pobl sydd i’w groesawu, o ystyried pwysigrwydd hanfodol gwytnwch, iechyd a llesiant y staff. Byddai’r gwaith parhaus o ymateb i COVID-19 a chynlluniau i ailddechrau gwasanaethau yn golygu y byddai angen i staff barhau â’u gwaith caled, eu hymroddiad a’u hymrwymiad ar adeg pan oedd nifer wedi blino ac angen seibiant. Roedd cefnogi staff yn hanfodol ac roedd JR yn edrych ymlaen at weld diweddariadau pellach ar y gwaith yn cael eu cyflwyno i’r Bwrdd;
· mireinio pellach o ran niferoedd y staff sydd ar gael i’w hadleoli a’r cynlluniau i gyflawni hyn;
· y ffocws parhaus ar Fy Nghyfraniad.

Diolchodd JW i DE, KE a JR ar ran y Bwrdd, am yr adroddiadau/myfyrdodau ar waith y Pwyllgorau.  Ni allai’r Bwrdd llawn glustnodi’r amser i’w rôl strategol heb Bwyllgorau effeithiol.

Penderfynodd y Bwrdd ystyried a nodi'r diweddariad gan Gadeiryddion y Pwyllgorau (Cyf 5.10.300720).

	PHW 134/2020
	Cadarnhau Camau Gweithredu'r Cadeirydd a Gosod y Sêl Gyffredin

	Derbyniodd y Bwrdd adroddiad Cadarnhau Camau Gweithredu’r Cadeirydd a Gosod y Sêl Gyffredin (cyf 5.11.300720).
  
Penderfynodd aelodau’r Bwrdd gadarnhau gosod y Sêl Gyffredin i ymestyn les Uned C Canolfan Archimedes yn Wrecsam.


	PHW 135/2020
	Eitemau i'w Nodi

	Cyfeiriodd JW at awgrym AW mewn perthynas â nodi “sesiynau craffu dwys” arfaethedig ar gyfer agendâu’r Bwrdd yn y dyfodol; byddai hyn yn galluogi aelodau’r Bwrdd i ychwanegu at yr eitemau agenda safonol.  Nododd yr Aelodau: gwytnwch y gweithlu, gweithio’n ddigidol, gwersi a ddysgwyd o’r pandemig a’r defnydd o ddata mawr.

Cytunodd HB i ymgorffori’r adborth ym mlaengynllun y Bwrdd.
Camau gweithredu: HB


	Dyddiad Cyfarfod Ffurfiol Nesaf y Bwrdd

	
Daeth y cyfarfod i ben am 13:00 ac mae’r cyfarfod nesaf wedi’i drefnu ar gyfer 27 Awst 2020.

